
কুমৰ-হৰণ





হৰ মুখ চাই ব্রহ্মা দিলন্ত উত্তৰ।

বিজৃম্ভণ শৰ ছোট পাসৰিলা হৰ৷৷

পৃথিবীৰ ভাৰ সংহৰিলা অবিকলে।

তুমি আমি বিষ্ণু চলো যাৰ আজ্ঞাবলে৷৷

আমাৰেসে কাৰ্য্য সাধি ফূৰন্ত মাধৱ৷

তুমি কি কাৰণে তাঙ্ক কৰা উপদ্ৰৱ॥

কাঞ্চন এড়িয়া কাচ মণি লৱা টানি।

পুষ্পক এৰিয়া তুমি লৱা কাঠমণি ৷৷

ক্ৰোধ পৰিহৰি থিৰ কৰিয়োক চিত্ত।

সবে মিলি যাওঁ আসা কৃষ্ণৰ সন্নিত৷৷

ব্ৰহ্মাৰ বচনে হবে এৰিলা সমৰ।

কৃষ্ণৰ পাশক লাগি চলি গৈলা হৰ॥

মাতবোল কৰি দুয়ো ভৈলা একমত৷

বুলিলন্ত পূৰ্ব্বাপৰ কাৰ্য্য অভিমত॥

পূর্ব্বত অমৰ বৰ দিলোহো বাণক।

কেনমতে মাৰিবাহা ইহাৰ প্ৰাণক॥

হেন শুনি হৰি পাছে দিলা সমিধান।

এহিসে কাৰণে তাৰ ৰক্ষা গৈল প্ৰাণ৷৷

পৃথিবীৰ ভাৰ কিন্তু লাগে খণ্ডিবাক৷

কৈলাসক লাগি লৈয়া যায়োক ইহাক॥

